
	1.
	Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը

	
	Ընդհանուր իրավասության դատարանի 2020 թվականի մարտի 20-ի թիվ ԵԴ/30917/02/19 վճռով Հայաստանի երիտասարդական հիմնադրամը (այսուհետ նաև՝ Հիմնադրամ) գտնվում է լուծարման գործընթացում։
ՀՀ արդարադատության նախարարի 20.08.2020թ. թիվ 326-Ա հրամանի հիման վրա նշանակված Հիմնադրամի ժամանակավոր խորhուրդը 2021թ. հուլիսի 9-ի թիվ ՀԵՀ/2-2021 արձանագրությամբ նշանակել է լուծարման հանձնաժողով: 
«Հիմնադրամների մասին» ՀՀ օրենքի 35-րդ հոդվածի 11-րդ մասը սահմանում է, որ հիմնադրամի լուծարման դեպքում պարտատերերի պահանջները բավարարելուց հետո, ինչպես նաև այն դեպքում, երբ լուծարման միջանկյալ հաշվեկշիռը հաստատելու պահին հիմնադրամը չունի պարտավորություններ պարտատերերի նկատմամբ, գույքն ուղղվում է հիմնադրամի կանոնադրությամբ նախատեսված նպատակներին, դրա անհնարինության դեպքում դրամական միջոցները փոխանցվում են պետական բյուջե, իսկ այլ գույքը սեփականության իրավունքով փոխանցվում է Հայաստանի Հանրապետությանը՝ ի դեմս Կառավարության, բացառությամբ օրենքով սահմանված դեպքերի: 
Ըստ կանոնադրության Հայաստանի երիտասարդական հիմնադրամի հիմնական նպատակներն են Հայաստանի երիտասարդության առջև ծառացած բազմաբնույթ հիմնախնդիրների լուծման ուղղությամբ գործունեություն ծավալելը, Հայաստանի զարգացմանն ու ամրապնդմանը, Հայաստանում ընթացող ժողովրդավարական գործընթացներին, իրավական պետության և քաղաքացիական հասարակության կայացմանն աջակցելը, Հայաստանում և արտերկրում երիտասարդական դաշտի, ինչպես նաև երիտասարդական ոլորտի խնդիրների մասին եղած տեղեկատվության հավաքման, համակարգման և հրապարակման կազմակերպման նպաստելը, Հայաստանի մշակութային, գիտա-կրթական և պատմական ժառանգության տարածումն ու ներկայացումը արտերկրում և այլն։
Հաշվի առնելով, որ Հայաստանի երիտասարդական հիմնադրամը լուծարվում է և վերջինիս գործունեությունը դադարելու է առանց իրավունքներն իրավահաջորդության կարգով այլ անձանց անցնելու՝ հիմնադրամի առկա գույքը լուծարումից հետո նախատեսվում է սեփականության իրավունքով փոխանցել Հայաստանի Հանրապետությանը՝ ի դեմս ՀՀ կառավարության։ 
Հայաստանի երիտասարդական հիմնադրամը լուծարման գործընթաց էր մտել պարտավորություններով հանդերձ, այդ թվում՝ ՀՀ պետական բյուջեի նկատմամբ։
Պարտավորությունները մարելու նպատակով օրենսդրությամբ սահմանված կարգով հրապարակային սակարկություններով վաճառքի է ներկայացվել Հիմնադրամին սեփականության իրավունքով պատկանող ք.Երևան, Աբովյան 50/5 հասցեում գտնվող անշարժ գույքը, 2 միավոր տրանսպորտային միջոցները (2004 և 2005 թթ. արտադրության ավտոմեքենաները) և շարժական գույքի այն մասը (հիմնականում ֆիզիկապես և բարոյապես մաշված), որը որևէ գերատեսչության մոտ հետաքրքրություն չի առաջացրել։
Վաճառքից առաջացած միջոցներով մարվել են Հայաստանի երիտասարդական հիմնադրամի ամբողջ պարտավորությունները, այդ թվում՝ Ընդհանուր իրավասության դատարանի 2020 թվականի մարտի 20-ի թիվ ԵԴ/30917/02/19 վճռում նշված պարտավորությունները (ներառյալ ՀՀ պետական բյուջեի նկատմամբ)։
Հաշվի առնելով, որ մարվել էին Հիմնադրամի բոլոր պարտավորությունները՝ ՀՀ կառավարության 22.12.2022թ. թիվ 2024-Ա որոշման համաձայն՝ Հիմնադրամին պատկանող Կոտայքի մարզ, քաղաք Ծաղկաձոր, գլխավոր մարզահամալիր թաղ. 81, գլխավոր մարզահամալիրի 3-րդ մասնաշենք հասցեում գտնվող անշարժ և շարժական գույքը, որպես լուծարումից հետո մնացած գույք, ամրացվել է Պետական գույքի կառավարման կոմիտեին։
Հիմնադրամի լուծարման գործընթացում գտնվելու ժամանակահատվածում «Եղեգնաձորի ավագ դպրոց» ՊՈԱԿ-ը և «Արտաշատ քաղաքի Շ.Ազնավուրի անվան մշակույթի կենտրոն» ՀՈԱԿ-ը դիմել էին Պետական գույքի կառավարման կոմիտե՝ խնդրելով Հայաստանի երիտասարդական հիմնադրամին պատկանող ուսումնական և կրթական նշանակության գույքից իրենց տրամադրել անհրաժեշտ գույք։
Ելնելով նշված առաջարկություններից՝ մշակվել և սահմանված կարգով ՀՀ կառավարության քննարկմանն էր ներկայացվել որոշման նախագիծ, համաձայն որի Հայաստանի երիտասարդական հիմնադրամի լուծարումից հետո մնացած գույքը նախատեսվում էր հանձնել «Եղեգնաձորի ավագ դպրոց» ՊՈԱԿ-ին, «Չարենցավանի պետական քոլեջ» ՊՈԱԿ-ին և «Արտաշատ քաղաքի Շ.Ազնավուրի անվան մշակույթի կենտրոն» ՀՈԱԿ-ին, իսկ Պետական գույքի կառավարման կոմիտեի կարիքների համար անհրաժեշտ գույքը՝ կոմիտեին։
Հաշվի առնելով Վարչապետի կողմից բազմիցս տրված հանձնարարականները՝ օգտագործված գույք դպրոցներին, ուսումնական հաստատություններին չհանձնելու վերաբերյալ՝ Վարչապետի աշխատակազմի 25.10.2023թ. թիվ 02/16.3/36930-2023 գրությամբ առաջարկվել է ևս մեկ անգամ քննարկել նախագծով նախատեսված գույքը սեփականության իրավունքով «Արտաշատ համայնքի Արտաշատ քաղաքի Շ. Ազնավուրի անվան մշակույթի կենտրոն» ՀՈԱԿ-ին, ինչպես նաև «Եղեգնաձորի ավագ դպրոց» և  «Չարենցավանի պետական քոլեջ» ՊՈԱԿ-ներին հանձնելու նպատակահարմարության հարցը:
Քննարկման արդյունքում առաջարկվել է լուծարվող Հայաստանի երիտասարդական հիմնադրամի գույքը ՀՀ կառավարության կողմից որպես սեփականություն ընդունելուց հետո այն ամբողջությամբ ամրացնել Պետական գույքի կառավարման կոմիտեին։
Վարչապետի աշխատակազմի 2023թ. նոյեմբերի 7-ի թիվ 02/16.3/38271-2023 գրությամբ առաջարկությունն ընդունվել է ի գիտություն։   
Նախագծում տեղ գտած հիմնական միջոցների սկզբնական արժեքների զրո լինելու հանգամանքը պայմանավորված է ժամանակին տվյալ գույքի ստացման նվիրատվության ժամանակ սկզբնական արժեքի փաստի բացակայության հետ։ Լուծարման հանձնաժողովը Հայաստանի երիտասարդական հիմնադրամի նշված գույքն ընդունել է առանց արժեքների։   

	2.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Պետական գույքի կառավարման կոմիտեի կողմից

	3.
	Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում 

	4.
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	
	Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:

	5.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ

	
	- պետական գույքի արդյունավետ կառավարում,
- «Հիմնադրամների մասին» ՀՀ օրենքի դրույթների ապահովում,
- Հայաստանի երիտասարդական հիմնադրամի լուծարման գործընթացի ավարտի գրանցում։



